
Abstract. Introduction. In the history of the Kazakh people, the Khan period has an important role, 

since it is recognized as a historical period that laid the foundations of the history of statehood. 

Historical events related to the history of the Kzakh Khanate, glorifying its glory, are vividly reflected 

in historical and heroic epics, legends, monologues and works of those who lived at that time and 

became ideologists of ethnopolitical consolidation and formation of national identity of the Kazakh 

people. Therefore, the creative heritage of public figures, zhyrau and batyrs, contemporaries of the 

Kazakh Khanate, is an invaluable source of information from that historical era. Goals. The purpose 

of the study is to reveal the issues of ethnopolitical consolidation of the Kazakh people in the second 

half of the XV–XVIII centuries based on folklore sources. Results and conclusions. The article, based 

on folklore heritage, shows the completeness of the process of ethnopolitical consolidation of the 

Kazakh people, as well as the unity of power and people, the presence of a strong state, cohesion, 

patriotism and unity, as well as changes in the consciousness of people caused by the processes of 

ethnopolitical consolidation of the Kazakh people in the second half of the 15th century. 

XVIII centuries. 
Keywords: Kazakh Ethnos, Kazakh Khanate, Kazakhs, ethnopolitical History, History of Kazakhstan, 

Kazakh statehood, ethnopolitical grouping, second half of the XV – first half of the XVIII centuries 

Аңдатпа. Кіріспе. Қазақ халқының тарихында, хандық дәуір маңызды рөлге ие, өйткені, 

еліміздің, мемлекетіміздің тарихымыздың іргетасын қалаған тарихи кезең болып танылады. 

Қазақ мемлекетінің тәуелсіздігі мен оның даңқын арттыру төңірегіндегі тарихи оқиғалар дәл 

сол кезеңдерде өмір сүріп, ұлттық болмысымызбен, қазақ ұлтының руханимен қалыптасуына 

ат салысқан жыраулардың монологтарында, тарихи және батырлық эпостарда, әскери 

дастандарда және аңыздарда айқын бейнеленген. Сондықтанда, дербес мемлекеттік дәрежеде 

өмір сүрген Қазақ хандығы дәуірін көзбен көрген жанашырлардың, мемлекеттік қоғамдық 

қайраткерлер, батырлар мен жыраулардың әдеби мұралары мол мағлұмат береді. 

Зерттеудің мақсаты – фольклорлық дереккөздер негізінде қазақ халқының XV ғ. екінші 

жартысы – XVIII ғасырлардағы этносаяси қауымдасу үдерістерін қарастыру. Нәтижелер мен 

қорытындылар. Мақалада, фольклорлық мұра негізінде, қазақ халқының этносаяси 

қауымдасуы толық қалыптасқанын, қазақ хандығының саясатын, қазақ хандығының 

идеологтары ісімен де, жырымен де қолдаған деп пайымдалған. Қазақ хандығының нығаюы 

мен хандық биліктің берік болғанын, отаншылдық пен бірлік орын алғанын, заманның 

өзгерістеріне байланысты адамдардың санасындағы құбылыстар болғаны көрсетілген. 

Түйін сөздер: Қазақ этносы, Қазақ хандығы, қазақтар, этносаяси тарих, Қазақстан тарихы, 

қазақ мемлекеттілігі, этносаяси қауымдасу, XV ғасырдың екінші жартысы – XVIII ғасырдың 

бірінші жартысы 

Аннотация. Введение. В истории казахского народа, ханский период имеет важную роль, 

поскольку признан историческим периодом, заложившим основы истории государственности. 

Исторические события, связанные с историей Казахского ханства, возвеличивающие его 

славу, ярко отражены в историко-героических эпосах, легендах, монологах и творчестве и 

деятельности акынов, жырау, батыров, государственных и общественных деятелей, живших в 

тот период и ставших идеологами этнополитической консолидации и формирования 

национального самосознания казахского народа. Поэтому, фольклорное наследие является 

бесценным источником информации той исторической эпохи. Цель исследования – раскрыть 

вопросы этнополитической консолидации казахского народа во второй половине 

XV–XVIII веках по материалам фольклорных источников. Результаты и выводы. В статье, на 

основе фольклорного наследия показана завершенность процесса этнополитической 

консолидации казахского народа, а также единство власти и народа, наличие сильного 

государства, сплоченности, патриотизма и единства, а также изменения в сознании людей, 

обусловленные процессами этнполитической консодидации казахского народа во второй 

половине XV–XVIII веках. 

Ключевые слова: Казахский этнос, Казахское ханство, казахи, этнополитическая история, 

история Казахстана, казахская государственность, этнополитическая консолидация, вторая 

половина XV – первая половина XVIII века. 

Кіріспе 

Кез келген тарихи нақты қоғамда өзіндік құндылықтар жүйесі қалыптасады. Олар 

қоғамның құндылық бағдарларын анықтайды, бұл өз кезегінде әлеуметтік мінез-құлықты 

ынталандырады. Құндылықтарды үш топқа бөлуге болады: адам өмірімен және оның 

көбеюімен; материалдық тауарларды өндірумен және тұтынумен; қоғамды ұйымдастырумен 

және қоғамдық қызметпен байланысты. Негізгі қажеттіліктер мен құндылықтар неғұрлым 

күрделі, рухани, моральдық және олардан туындайтын ілеспе – этникалық, қоғамдық, саяси 

құндылықтарды қалыптастырады. 

Қазақтардың этносаяси, қоғамдық санасы қазақ халқының ғасырлар бойы дамуының 

нәтижесі болды және, әрине, ұлттың болашақ тағдырына маңызыды әсер етті. Қазақ халқының 

этносаяси, қоғамдық санасының қалыптасуына оның салт-дәстүрлері, әдет-ғұрыптары мен 

өзіндік ерекшеліктері қатты әсер етті. Сондықтан қазақ қоғамын дәстүрлі деп атауға болады. 

Жалпы шығыс қоғамы осылай аталады. Бұл еуропалық емес өркениеттердің өмірі мен 

дамуында дәстүрлердің ерекше рөліне байланысты. Терең этникалық және өзіндік 

ерекшелігімен қатар, шығыс қоғамдарының саяси, қоғамдық санасына белгілі бір 

қауымдастық тән. Шығыс халықтарының дәстүрлі әлеуметтік санасы табиғатқа және 

географиялық ландшафтқа тәуелділігі, корпоративті әлеуметтік құрылым, дәстүрлі әлеуметтік 

институттар мен қатынастардың таралуы сияқты өзіндік ерекшеліктерінің негізінде 

қалыптасты. Дәл осы феномен шығыс, оның ішінде қазақ қоғамының ерекшеліктерін 

көрсетеді. Сондықтан қазақ халқының этносаяси қауымдасу тарихи үдерістерін мемлекет 

құраушы фактор ретінде, жаңа тұжырымдамалық ғылыми тұрғыдан қарастыру қажет. 

Материалдар мен әдіс-тәсілдері 

Тарихи процесс барысында халықтардың өзін-өзі тануын тек фольклорды, этнос 

өкілдерінің ауызша халық шығармашылығын зерделеу арқылы зерттеуге болады. Сондықтан 

да бұл жұмыс үшін қазақ фольклоры, атап айтқанда XIV–XVІІІ ғасырлардағы жыраулардың 

қаһармандық эпосы мен шығармалары, ел аузындағы, ақын-жыраулар мұрасындағы тарихи 

кейіпкерлер, жалпы ел басынан өткен тарихи оқиғалар жайлы аңыз әңгімелер мен тарихи 

жырлар маңызды дереккөз болып табылады. Тарихи процесс барысында халықтардың өзін-өзі 

тануын тек фольклорды, этнос өкілдерінің ауызша халық шығармашылығын зерделеу арқылы 

зерттеуге болады. Сондықтан да бұл жұмыс үшін қазақ фольклоры, атап айтқанда 

XIV–XVІІІ ғасырлардағы жыраулардың қаһармандық эпосы мен шығармалары, ел аузындағы, 

ақын-жыраулар мұрасындағы тарихи кейіпкерлер, жалпы ел басынан өткен тарихи оқиғалар 

жайлы аңыз әңгімелер мен тарихи жырлар маңызды дереккөз болып табылады 

Бұл мәселені зерттеу барысында қазақ халқының тарихы, этникалық және аумақтық 

ұйымы туралы мәліметтерді қамтитын тарихи зерттеу үшін дәстүрлі жазбаша дереккөздер 

пайдаланылды. Осы деректерді үш үлкен топқа бөлуге болады, бірі жыраулар жыры, екіншісі 

би-шешендердің тапқыр нақыл сөздері, үшіншісі ұрпақтан ұрпаққа көшкен ауыз әдебиеті: 

эпос, дастандар мен аңыздар. Асан Қайғыдан басталған жыраулық дәстүр Махамбетке дейінгі 

400 жылдық тарихи оқиғаларды қамтиды. Жыраулар мен би-шешендер Қазақ хандығының 

саяси, әлеуметтік және әскери істеріне тікелей қатысып отырғандарына байланысты, олардан 

қалған әдеби мұралар мен нақыл сөздерінде өте жоғары деңгейдегі ұлттық, мемлекеттік сана, 

туған жерге, елге деген сүйіспеншілік, батырлық рух, ерлік бейнеленген. Бұл дәуірдің 

маңызды ойшылдары Асан қайғы, Қазтуған, Доспамбет, Ақтамберді, Шалкииз, Үмбетай, 

Бұқар және Махамбет қатарлы жыраулар мен Майқы би, Төле би, Қазыбек би, Әйтеке би 

сияқты би-шешендер. Олар шығармалары, монологтары мен нақыл сөздерінде, хандар мен 

сұлтандарға «дұрыс» пен «бұрысын», өздерінің ой-пікірлерін ашық айтып, сынап отырған. 

Осы туындылар – қазақ халқының ұлттық рухани қазынасы және аса құнды тарихи деректер 

деп білеміз. Аталған деректер сол дәуірдегі қазақ халқының этносаяси, мемлекеттік санасын, 

топтасуын, саяси мәдениетін, демек, социогенез барысын жаңаша қарауға айтулы үлес қоса 

алатыны даусыз. 

Сонымен қатар, зерттеудің негізін тарихи зерттеулерді жүргізуге арналған 

жалпығылыми (эмпирикалық, диалектикалық, талдау және синтез, индукция және дедукция, 

жалпыдан нақтыға және керсінше) және арнайы (сипаттамалық-баяндамалық, салыстырмалы, 

жүйелік) ғылыми әдістері құрды. Сонымен қатар, жалпы өркениеттік, тарихизм, тарихи 

объективтілік принциптері арқылы өткеннің құбылыстарын сол тарихи кезең және әлемдік 

тарихи үдерістер аясында қарастырылды. 

Талқылау 

Қазақ хандығы дәуірі, қазақ мемлекетінің тәуелсіздігі мен оның даңқын арттыру 

төңірегіндегі тарихи оқиғалар дәл сол кезеңдерде өмір сүріп, ұлттық болмысымызбен, қазақ 

ұлтының рухани ұстанымдарының қалыптасуына ат салысқан жыраулардың монологтарында, 

тарихи және батырлық эпостарда, әскери дастандарда және аңыздарда айқын бейнеленген. 

Дербес мемлекеттік дәрежеде өмір сүрген Қазақ хандығы дәуірі туралы жыраулар әдеби 

мұрасында басты орын алды, және халқымыздың бай рухани қазынасын құрды. 

Баршамызға белгілі тұңғыш тарихшы ғалымы, кемеңгер ойшылы, этнограф 

Мұхаммед Хайдар Дулати «Тарих-и Рашиди» атты еңбегі Орталық Азия халықтарының 

ХІІІ–ХVІ-шы ғасырлардағы тарихы, этнографиясы мен географиясы, әдебиеті мен мәдениеті 

жайлы классикалық тарихи шығарма болып табылады. Бұл еңбекте қазақ хандығының 

қалыптасуы туралы, мұнан кейінгі Жетісу мен Шығыс Дешті-Қыпшақта болған оқиғалар, 

Моғолстанның құлауы, соғыстар, қазақтар, қырғыздар және өзбектердің сыртқы жауға қарсы 

күресте өзара одақтасуы туралы көптеген мәліметтер бар. Біздің заманымызға жеткен тарихи 

еңбектердің бірі Қадырғали Жалайырдың «Жамиғ-ат-тауарих» («Шежірелер жинағы») атты 

еңбегі. Бұл еңбекте түркі тайпаларының көне тарихына шолу жасай отырып, 

XIV–XVI ғасырлардағы қазақ халқының этносаяси тарихына арнайы тоқталады. 

Соңғы үш ғасыр бойы қазақ елінің өмірі орыс мемлектімен байланысты болып келгені 

белгілі. Орыс саяхатшылары мен ел билеген шенеуніктері қазақ даласын, қазақтың өткен өмірі 

мен салт-дәстүрін жан жақты зерттеп, кітаптар жазды (Левшин А.И., Харузин A.H., 

Радлов В.В., Бартольд В.В., Алекторов А., Г.Н. Потанин, М.П. Вяткин, Веселовский Н. 

және т.б.). Қазақ халқының этносаяси тарихын ХІХ ғасырда тиянақты зерттеуге тырысқан 

орыс ғалымы А.И. Левшин, X ғасырдағы Фирдоуси шығармасында қазақ атауының 

кездесетініне қарап, қазақтар сол кезден белгілі деген пікір білдірді. «Орыс жазушыларының 

көпшілігі алғашқы қазақтар татарлардан шыққан немесе олардан құралған, казак атауы 

олардан шыққан және олардан бұрынғы және қазіргі қазақтардың барлық тармақтарына өткен 

деп санайды. Біз үйреніп қалған бұл идеяны шығыс тарихшылары жоққа шығарып, қазақтар 

біздің хронологияның ең алыс ғасырларында өз бетіне тәуелсіз халық болғанын айтады. 

Кейбіреулер тіпті олардың өмір сүруін тіптен ертерек дейді. 1020 жылдар шамасында, яғни 

батыста моңғол-татарлар пайда болғанға дейін екі ғасыр бұрын өмір сүрген Фирдевси немесе 

Фердуси «Рүстем тарихында» қазақ халқы мен қазақ хандарын атап өткені анық». Бұл жәйт 

қазақтардың тарихи аренада белгілі, тәуелсіз халық ретінде ертерек, моңғолдарға дейінгі 

кезеңде шыққанын айғақтайды. «Бұл халық Азияда ежелден белгілі және көптеген түрік 

тайпаларының бір тармағын құрайтын ежелгі дәуірде наймандардан, қырғыздардан немесе 

олармен туысқан басқа халықтардан кем түспейді» (Левшин, 1996: 153). Сонымен қатар, 

А.И. Левшин қазақтардың ерте шыққанын «олардың көнелігін» растау үшін келтіретінін атап, 

басқа да фактілерді келтіреді (Левшин, 1996: 156). Алайда, «қазіргі қырғыз-қазақ ордасын 

құрған ұрпақтар қаншалықты ерекшеленсе де, олардың барлығы бір жерде тұратын және ортақ 

бастығы немесе қожайыны бар бір халыққа біріктірілді. Тіл, дін, өмір салты, әдет-ғұрып бұған 

дәлел бола алады» (Левшин, 1996: 288–289). 

Ш.Уәлиханов, Ы. Алтынсарин, А. Құнанбайұлы, Ә. Бөкейхан сияқты ұлт жанашырлары 

қазақ халқының этносаяси қауымдасу тарихын зерттеуде қазақ фольклоры мұрасына аса 

манызды көңыл бөлгенін көреміз. Сондай ақ Шоқан Уәлиханов Асан Қайғыны қазақ 

халқының қамын, болашағын ойлаған «дала философы» деп атаған (Уәлиханов, 2010). 

Сонымен қатар, Шоқан Уәлиханов қазақ қаhармандық эпосының озық туындысы 

«Едіге» жырын хатқа түсіріп және жалпы қазақ эпосын зерттеп, қазақ халқының этносаяси 

тарихы туралы ғылыми мұра қалдырды. 

Кеңес дәуірінде қазақтың білімдар азаматтары М. Тынышбаев (Тынышбаев, 1993), 

С. Асфендиаров (Асфендиаров, 1935; Асфендиаров, Кунте, 1935), Е. Бекмаханов (Бекмаханов, 

1947), Қ. Сәтбаев (Сәтбаев, 1989), М. Әуезов (Әуезов, 1991; Әуезов , 1980), Ә. Марғұлан 

(Марғұлан,1985), халқымыздың тарихын зерттей отырып, фольклорлық мұрасындағы тарихи 

тұлғаларға ерекше назар аударды. 1927 жылы Қаныш Сәтбаев Москва қаласынан «Ер Едіге» 

атты кітап шығарды. Жинаққа жазған алғысөзінде келешек ұлы ғалым Едіге әңгімесінің бір 

шеті Алтайды, бір шеті Қырымды мекендейтін түркі нәсілдестердің барлығында 

айтылатындығын ескерте келіп келіп, өзі шығартқалы отырған аталған кітаптың 1842 жылы 

Шыңғыс Уәлиханов пен баласы Шоқанның қыпшақ Арыстанбай мен Жұмағұлдың аузынан 

хатқа түсіріліп, 1905 жылы Санкт Петербургте П.М. Мелиоранскийдің кітап етіп шығартқан 

нұсқасын Қаржас Қопабай дейтін ақсақалдың айтуындағы жырмен салыстырып, бірсыпыра 

қазақшаланған түрі екендігін еске салады (Сәтбаев, 1989: 356). 

Кеңес дәуірі кезеңінде түркі әлеміне байланысты зерттеулерге қойылған кейбір 

шектеулерге қарамастан, қазақ халқының этносаяси тарихын зерттелуіне айтарлықтай үлес 

қосқан ғалымдардың бірі және бірегейі – академик Әлкей Марғұлан. Ол – қазақ фольклорын, 

оның ішінде, қазақтың тарихи жыр-аңыздарына сүйене отырып, тарих пен этнографияны 

байланыстырып, тарихи фольклорды алғаш рет кешенді түрде зерттеген ғалым. Фольклордың 

этнографиямен тығыз байланысты екенін, олардың өзара этностың тарихын зерттеуде 

бірін-бірі толықтырып отыратындығын академик Ә.Х. Марғұлан өз зерттеулерінде дәлелдеді. 

Бұған ғалымның 1946 ж. қорғаған «Қазақ халқының эпикалық әңгімелері (миф, легенда, 

ертегі-жыр, аңызды әңгімелер) туралы тарихи-әдебиеттік зерттеулер» атты докторлық 

диссертациясы және 1985 ж. жарық көрген «Ежелгі жыр-аңыздар» атты ірі монографиялық 

еңбегі дәлел. Бұл еңбектерде Әлкей Марғұлан алғаш рет халықтың жыр-аңыздарын тарихи 

дерек ретінде пайдаланып, кешенді тұрғыдан зерттеген (Марғұлан, 2007; Марғұлан, 1985). 

Қазақ халқының этносаяси қауымдасу тарихын зерттеуде Қазақстанның белгілі 

жазушысы, тарихшысы және қазақтың ауыз әдебиетін зерттеушісі Мұхтар Мағауинның 

XV ғасырдан XX ғасырдың бас кезіне дейінгі қазақ ақын-жырауларының екі томдық «Бес 

ғасыр жырлайды» шығармалар жинағы аса көрнекті орын алады. Бұл жинақта Асан Қайғыдан 

бастап қазақ фольклорлық мұрасы жинақталған. Сонымен қатар, қазақ халқының этносаяси 

тарихы, этносаяси қауымдасу үдерістері Б. Кенжебаев (Кенжебаев,1986), Ә. Дербісәлин 

(Дербісәлин, 1990), М. Мағауин (Мағауин, 1991), Ж. Тілепов (Тілепов.Ж. Елім деп еңіре-ген 

ерлер жыры. А., 1995), Ә. Сарай (Сарай, Ноғайлы, 2009), Қ. Салғараұлы (Салғараұлы, 1995), 

Б. Бораш (Бораш, 2007) т.б. еңбектерінде зерттелген. 

Алайда, кеңестік кезеңде тарих ғылымында қазақ халқының фольклорлық 

дереккөздеріне қатысты қалыптасқан біржақты көзқарас, олардың тарихи құндылығы мен 

ғылыми маңыздылығын жоққа шығарды. Бұл қазақ халқының тарихының бұрмалауына және 

біржақты тұжырымдардың қалыптасуына әкелді. Қазіргі жағдайда қазақ халқының этносаяси 

тарихына деген қызығушылық артып, одан да үлкен ғылыми маңызға ие болғанын атап өткен 

жөн. 

Зерттеу нәтижелері 

Барлық көшпелі халықтардың, соның ішінде қазақтардың өзіне тән ерекшелігі күрделі 

және жан-жақты тармақталған «рулық» құрылым болды. Қоғам көптеген иерархиялық 

ұйымдастырылған «тайпаларға», «руларға», топтарға және кішігірім бөлімшелер мен 

тармақтарға бөлінді. Олар, күрделі әлеуметтік қатынастар жүйесімен және біртұтас отбасылық 

дәстүрлі шежіре арқылы өзара байланысты болды. Дәстүрлі қазақ қоғамында басшылар 

иерархиясы бар тайпалық ұйым, ақсүйектер, әскери-көшпелі ұжымдар және т.б. сияқты 

корпоративтік-ұжымдық ұйымның ерекше нысандары болды. Бұл бірлестіктердің ішінде 

ұжымшылдық, бауырластық және өзара көмек рухы бола тұра, бағыну және субординация 

қалыптасты. Қоғамдық қатынастар корпоративтік-ұжымдық үлгідегі құрылды, соның ішінде 

(патронимия – басшылары туыстары болып табылатын отбасылардың бірлестігі; ру, тайпа, 

тайпалар одағы-тайпалық құрылымдардың иерархиясы; шаруашылық қызмет түрі бойынша 

қауымдастықтар, оның ішінде егіншілік, мал шаруашылығы, көшпелі, жартылай көшпелі және 

т.б.; бір аумақ тұрғындарының көршілік бірлестіктері; корпоративтік-ұжымдық дәстүрлері бар 

әскери бірлестіктер (батырлар, төленғұттар); жүздер – қазақ халқының әлеуметтік-саяси 

ұйымы (әр жүздің ішінде өзіндік тайпалық бөліну жүйесі бар). 

Қазақтың «жеті-руды» білуі және өзін жалпы қазақтармен, рулық қатыстылығы арқылы 

сәйкестендіруі қазақтардың тарихи санасы болып табылады. Және бұл әлемдік құбылыс. 

Өзін белгілі бір отбасымен, тұқымымен, руымен, жерімен, яғни өзінің шығу тегінің нақты 

бастауларымен байланыстырмайтын бірде-бір адам жоқ. Қазақтардың жүзге бөлінуі шартты 

сипатта болды, өйткені байланыстар тайпаларға, солар өз кезегінде руларға бөлінді. 

Осылайша, қазақ қоғамы, басқа халықтар сияқты атомдарға бөлінді. 

Ақпарат, білім, меншік, билік және ресурстар генеалогиялық туыстық арналар арқылы 

берілді, шығу тегіне байланысты адам белгілі бір тайпалық топқа қосылды. Бір жүзге кірген 

қазақтардың тайпалары бір-бірімен туысқан, тіпті бір ата-бабаның ұрпақтары болып саналған. 

Жүз халқы белгілі бір географиялық аймақта өмір сүргендіктен, бір жүзге кіретін тайпалар 

басқа жүздерге қарағанда күшті экономикалық қатынастармен байланысты болды. 

Осындай негізде ортақ дәстүрлері, әдеттері, әдет-ғұрыптарымен ерекшеленген 

этноқауымдастық қалыптасты. Алайда, ортақ этномәдениет, тіл, тұрмыстық және 

экономикалық біртұтастық берік байланыстырушы рөл атқарды. Егер қазақ даласында Отанды 

қорғау туралы мәселе туындаса, онда барлық қазақ жүздері бір қуатты күшке біріктірілді. 

Бұған тарихта мысалдар аз емес: этносаяси біртұтастық, патриотизм қазақ жеріне жоңғар 

шапқыншылығы кезінде көрінді. Барлық маңызды қоғамдық өмір, қауіпсіздік және 

көршілермен қарым-қатынас жалпы жиналыста-құрылтайда шешілді. Ұлттық, этносаяси 

біртұтастықтың басты белгілері: тарихи тамырлардың ортақтығы, ортақ тілі, шаруашылық 

байланыстар, дін-танымдар бірлігі, рухани әлем және саяси тағдырдың бірлігі, ортақ саяси 

дәстүрлер (билеуші әулеттің бірлігі – Шыңғыс ұрпақтары), ортақ тарихи тағдыр. 

Шығыс елдерінің көпшілігінің аумағында, соның ішінде Қазақстан аумағында 

корпоративтік ұжымшылдық және ол тудырған идеология нысандары адамдарды біріктірді. 

Нәтижесінде дәстүрлі тұлға деп аталатын жеке тұлғаның белгілі бір түрлері пайда болды. 

Дәстүрлі тұлғаның бүкіл өмірі қоғамда өтті. Мұнда өскелең ұрпақтың әлеуметтенуі өтті. Жеке 

тұлға мен қоғамның бұл керемет бірлігіне жеке тұлғаны қауымдастыққа, ал қауымдастықты 

мемлекетке бағындыру арқылы қол жеткізілді. 

Қазақ қоғамының әлеуметтік-тарихи тағдырлары қалыптасу барысында, этникалық, 

корпоративтік бөліну үрдісінің өзі оның саяси санасында терең орныққан. Түрлі этникалық 

және корпоративтік топтардың қатар өмір сүруі мен ынтымақтастығының тәжірибесі қазақ 

қоғамының саяси мәдениетінің құнды жетістігі болып табылады, дегенмен оның тарихи 

дамудың жекелеген кезеңдерінде қауымдастық сепаратизм түріндегі азапты шығындары 

болғанын жоққа шығаруға болмайды. Біз адам топтарын туыстық жақындық, ынтымақтастық, 

өзара көмек негізінде ұйымдастырудың барлық формаларын корпоративті-ұжымдық деп 

атаймыз. Әлеуметтік ұйымның бұл ерекше түрі географиялық ландшафттың, этногенездің, 

менталитеттің ерекшеліктерімен, қазақтардың ежелгі дәстүрлерімен және дәстүрлі 

шаруашылығының формасымен байланысты. Қазақ қоғамының әлеуметтік ұйымының 

корпоративтік-ұжымдық нысандары қазақ жерлерінің Ресейге қосылуы аяқталғанға дейін 

сақталды. 

Осы құрылымдардың көпшілігі біртіндеп маңыздылығын жоғалтқанымен, корпоративті 

ұжымшылдық және ол тудырған әлеуметтік мінез-құлық формалары биліктің, өмір салтының, 

басқарудың, әлеуметтік өзгерістердің және т.б. өзгеруіне қарамастан адамдарды біріктірді. 

Жалпы алғанда, бұқаралық санада, әдет-ғұрыптар мен салт-дәстүрлерге байланысты дәстүрлі 

көзқарастар мен қағидалар, билікке, үлкендерге, қалыптасқан тәртіпке құрмет көрсетуді талап 

ететін корпоративті-ұжымдық құндылықтар жүйесі қалыптасты. 

Қоғамдық сана қоғамның құрылымымен, әлеуметтік басқару функцияларымен тығыз 

байланысты болды. Қоғамдық сананың мәні тарихи фактілерден, әртүрлі әлеуметтік 

топтардың іс-әрекеттерінен көрінеді. Ол адамдардың нақты тәжірибесімен байланысты және 

құндылықтардың, қоғамның мінез-құлық нормалары мен ұлт құндылықтарының 

үйлесімділігі мен үйлестірілу өлшемін білдіреді. Қазақтардың қоғамдық-саяси 

санасында болып жатқан үдерістерді нақты бейнелейтін жалғыз дерек көзі фольклорлық 

материалдар – XIII–XV ғасырлардағы эпостар және XV–XVIII ғасырларда өмір сүрген 

әнші-жыраулардың, ақындардың шығармалары болып табылады. Осы тұрғыдан келгенде 

біздің ғылыми қауым қазақтың жыраулар мен ақындар туындыларын тек көркем әдеби 

шығарма ретінде ғана емес, оларды аса құнды тарихи деректер ретінде қабылдау тиіс. 

Ежелгі тарихи эпостардың бірі – «Қобыланды-батыр». Сипатталған оқиғалар шамамен 

XIII–XIV ғасырдың басына жатады. Қобыланды – кезінде Алтын орда мемлекетінің 

құрамында болған ноғай, қазақ, татар, башқұрт, қарақалпақ халықтары фольклорында ерекше 

суреттелген ер батыр. Кейбір деректерде Қарақыпшақ Қобыланды – ХV ғасырда өмір сүрген, 

Қазақ хандығының құрылуына себепкер болған тұлға, ол арғын Дайырқожа биді өлтіреді. 

Жәнібек сұлтан досының қазасына күйініп, «қанға қан» салтымен Қобыландыны қолына 

беруді талап еткенімен, Дешті-Қыпшақ ханы Әбілхайыр марқұмның құнын алып бітісуді 

талап етіп, Жәнібек сұлтанның меселін қайтарады. Содан кейін ханға өкпелеген Керей мен 

Жәнібек сұлтан өзіне қарасты ру-тайпаларды соңына ілестіріп, Талас, Шу өңіріне ауып кетеді 

(Қобыланды батыр, 2023: 3). Осы эпостан үзінді келтірейік: 
Қобландыдай төрені: 

«Қазақтың ері келді», – деп, 

Көктім аймақ патшасы 

Кезекті бұған береді (Байғанин, 2012: 115). 

Осы жолдардан және жалпы эпостан, осы уақыттарда тек ұлық ұлыс халқы – қыпшақтар 

туралы ғана емес, қазақтар – қазақ руы қыпшақ туралы айтылып отырғаны көрінеді. 

Қобыланды-қыпшақ, бұл ретте эпоста «қазақ» этнонимі, ал халық қазақ деп аталған. 

Қызылбаштармен (ирандықтармен) жақындап келе жатқан соғыс туралы хабарды алған 

ноғайлы руынан шыққан Қараман батыр халықты қыпшақ батыры Қобыландының 

басшылығымен оларға қарсы шығуға шақырады. Бұл оқиғалардың тарихилығына 

күмәнданудың қажеті жоқ, өйткені мұндай соғыс 1297 жылы Хулагид мемлекетінің ханы 

Газан ұлық ұлыспен, яғни қыпшақтармен соғыс жүргізген кезде болған. Караман-батыр өз 

халқына келесі үндеу жасады: 
Тілімді алсан, азамат, 

Жаппарға жан аманат, 

Қараспан тауьш жайлаған 

Қалың қыпшақ елі бар, 

Қобланды деген ері бар... 

Мақүл көрсең, әлеумет, 

Сөз айтамын шынымен, 

Жүрейік соның жолымен! (Қобыланды батыр жыры, 2023) 

Бұл жолдар Қобыланды-батырдың орасан зор беделін, сондай-ақ қыпшақтар мен 

ноғайлықтар тағдырының бірлігі, келісімі мен ортақтығын айғақтайды. Ал «қыпшақ», 

«ноғай», «қазақ» этнонимдері бір-бірімен тығыз байланысты және бір халыққа жататын 

этнонимдер болғанын анықтайды. 

Қобыланды-батыр жаудан қорғау туралы өтінішін білдірген өз халқына, былайша жауап 

берді: 
Ел-жұртынан айрылған 

Ердің күйі бола ма, 

Қара басын сақтаған 

Ерде ерлік бола ма, 

Өз табынан айырылып, 

Батырдың бағы жана ма (Қобыланды батыр жыры, 2023). 

Жоғарыда келтірілген жолдар қазақтардың өздерінің ортақ тағдырын, өз болашағы үшін 

ортақ жауапкершілігін, ұжымшылдықты, бауырластықты біріктіру қажеттілігін түсінуін 

көрсетеді. Сондай-ақ, олар қазақ халқының көшбасшылары-батырлардың жоғары 

адамгершілігі мен азаматтық ұстанымын айғақтайды. Осы мәліметтерді белгілі мемлекет 

қайраткер С.Сейфуллин Қобыланды батыр туралы, оның Тоқтамыс ханның Алтын Ордаға 

билік еткен заманындағы тоғыз ерінің бірі болғандығына назар аударатын зерттеуінде 

тоқталады: «Қобыланды батыр – тарихта болған адам. Орынбор архив комиссиясының 

мағлұматы бойынша, Елек қорғанынан Ойылға қарай жүретін қара жолдың үстінде 

«Қобыланды» деген бекет бар. Соның жанында «Қобыландының бейіті» дейтін бейіт бар 

дейді, – деп Қыдан тайшының баласын жоқтаған жырын келтіреді де, – ақырында 

Қобыландыны осы жырды айтқан кәрі ақын – Қыдан өлтірген дейді» деп ой қорытады 

(Тілепов, 2015). 

Демек, батырлығына күмән жоқ, бір елдің санаулы қолбасыларының бірегейі саналып, 

үлкен эпостың басты қаһарманы ретінде белгілі Қобыландының Елек бойындағы зиратына 

дейін (Әуезов, 1991: 48) жүздеген жылдар бойы қастерлеумен келген халқының оның ерлігін 

ұмыта алмағаны деп білеміз. Әдебиеттегі тарихилық дегеннің, фольклордағы тарихилық 

дегеннің құдірет-күші негізінен осындай жерлерден көрінеді.  

Қазақ хандығының бүгіні мен ертеңін көп ойлап, уайым жегендіктен Асан қайғы атанған 

(Халидұғлы, 1910; Марғұлан, 1985) Әз-Жәнібек, Керей хандармен бірге Әбілқайырға қарсы 

күрестің басында болған қарт жыраудың орны ерекше (Сүйіншәлиев, 1997; Тілепов, 2020: 23). 

Ол қазақ ел болып, есін жинап, халық болып, қауқарлы жұрт болу жолына салушы. 

«Атадан алтау тудым деп, 

асқынып жауап айтпаңыз. 

Атамның малы көп-ті деп, 

атты басқа тартпаңыз. 

Есеніңде, тіріңде – бір болыңыз бәріңіз…», 

– деген жыры – оның тарихта қамқоры, ұлт жанашыры болғанын көрсетеді. Сонымен

қатар, кеңес дәурінің ғылыми басылымдарының өздерінде жырау туралы ел аңыздарына 

сүйене келіп «Асанқайғы Жәнібек ханның тұсында жасаған қазақ поэзиясының бастаушысы, 

өлеңдерінде ақсүйек төрелерді әшкерелеп, хан билігінің күшейюі үшін күрескен саяси 

қайраткер ретінде сипатталады (Вяткин, 1941: 325; История Казахской ССР с древнейших 

времен, 1949: 163). М. Әуезов сөзімен айтқанда, бұл – XIII–XV ғасырлардағы қазақ руларының 

«Алтын орда, Қазан хандығы, Ноғайлы, Өзбек бірлігі сияқты хандықтардың бәріне де кірген, 

солармен бірге ыстығына күйіп, суығына тоңып ірі тарихи оқиғаларды бастарынан бірге 

кешіріскен» тұстары болған (Әуезов, 1984: 46). 1450-жылдарда Әбілқайыр ұлысындағы 

тартыс кезінде Керей, Жәнібек сұлтандарды жақтайды. 1456 жылы Шу алқабында Қазақ 

ордасы құрылған кезде Асан жаңа мемлекттің ұраншысына айналады (Бес ғасыр жырлайды, 

1989: 22). 

Көлде журген қоңыр қаз 

Қыр қадірін не білсін! 

Қырда жүрген дуадақ 

Су қадірін не білсін! 

Ауылдағы жамандар 

Ел қадірін не білсін! 

Көшсе қона білмеген, 

Ақылына көнбеген, 

Жұрт қадірін не білсін! – деген жолдар Асан Қайғының қарапайым сананың тар 

көкжиегін жеңіп, мемлекеттің ұраншысы деңгейіне көтерілгенін көрсетеді. Асан Қайғының 

жырларының негізгі ұраны – қазақ елінің, жұртының тағдыры, татулығы мен біртұтастығы 

(Бес ғасыр жырлайды, 1989: 26). 

Ұлттық сана қалыптасу жолында елге ұйытқы болған Қазтуған жырау Сүйінішұлы 

(XV ғасыр) мол мұра қалдырды. Оның артынан өмір, болмыс, туған ел туралы және әскери 

тұрмысқа қатысты жырлар қалды. «Белгілі биік көк сеңгір» толғауында Қазтуған жырау 

батырларға тән қажыр-қайратын ұштап, намысын қайрап, елге дем беріп, рухтандыра түседі.  

Белгілі биік көк сеңгір 

Басынан қарға ұшырмас, 

Ер қарауыл қарар деп, 

Алыстан қара шалар деп; 

Балдағы алтын құрыш болат 

Ашылып шапса дем тартар, 

Сусыным қанға қанар деп; 

Арғымақтың баласы 

Арыған сайын тың жортар, 

Арқа мен қосым қалар деп; 

Ақ дария толқын күшейтер, 

Құйрығын күн шалмаған балығым 

Ортамнан ойран салар деп; 

Азамат ердің баласы 

Жабыққанын білдірмес, 

Жамандар мазақ қылар деп! – осылайша «Белгілі биік көк сеңгір» толғауында Қазтуған 

жырау батырларға тән қажыр-қайратын ұштап, намысын қайрап, елге дем беріп, рухтандыра 

түседі (Бес ғасыр жырлайды, 1989: 28–29). 

 Қазақ хандығы замандасы Доспамбет жырау – өз заманының көп оқып, көпті көрген, 

талай әскери жорыққа қатысқан жауынгер:  

Қоғалы көлдер, қом сулар,  

Қоныстар қонған өкінбес. 

Арыстандай екі бұтын алшайтып, 

Арғымақ мінген өкінбес...  

Екі арыстан жау шапса,  

Оқ қылқандай шаншылса.  

Қан жусандай егілсе.  

Аққан судай төгілсе,  

Бетегелі сары арқаның бойында  

Соғысып өлген өкінбес, – деп деп жырлаған (Тілепов, 2020: 57,58). 

Шалкиіз Тіленшіұлы (XV – XVІ ғасырлар) 

Жебелей жебе жүгірген 

Ерлердің арғымақтан игі малы болар ма; 

Жағаласса, жыртылмас, 

Ерлердің жеңсізден игі тоны болар ма; 

Дулығалы бас кескен 

Ерлердің алдаспаннан игі қолы болар ма?! – деген жолдары ұрпақтан ұрпаққа рухани 

тәлім-тәрбие беріп, талай замандар бойы тар жол, тайғақ кешуді ерлікпен бастан кешуге 

шақырған (Бес ғасыр жырлайды, 1989: 36).  

Сонымен қатар, Марғасқа жырау (XVІІ ғасыр), Жиембет жырау (XVІІ ғасыр), 

Үмбетей жырау Тілеуұлы (1697–1786), Ақтамберді жырау Сарыұлы (1695–1788), Тәтіқара 

ақын (XVІІI ғасыр), Көтеш Райымбекұлы (1745–1838), Шал ақын Құлекеұлы (1748–1819), 

Қобылан Бөрібайұлы (1760–1840), Абыл Тілеуұлы (1777–1864), Есет Қараұлы (1779–1869), 

Түбек Байқошқарұлы (1785–1860), Өске Торқаұлы (1788–1857), Махамбет Өтемісұлы 

(1803–1846), Шернияз Жарылғасұлы (1807–1867) сияқты жырау, ақын, батырлар ханды 

дәуірдің ұраншылары ел үшін күресіп, сол халықтың, сол мемлекеттің тұтастығына оның 

билеушісінен жаны кем ауырмаған, кейінгі ұрпақтарға рухани тәлім-тәрбие қалдырған мықты 

жандар. Олай болса, олардың мұрасындағы қазақ жұртының жеке ел болып қауымдасу, 

хандық құрылымды мемлекет болып қалыптасу кезеңдеріндегі тарихи тайталастарының 

ізі – тек сол дәуірдің, бір ортаның ел бастар, орда бұзар елеулі перзенттерінің өмірлерінің 

хроникасы ғана емес, бұл түптеп келгенде қазақ этносының өмір жолы ретінде 

қымбат (Бес ғасыр жырлайды, 1989). 

ХІV–ХVІІІ ғасырлардағы жыраулар ішінен Бұқар жырау Қалқаманұлы (1684‐1782) 

бүгінгі таңдағы қазақтар үшін Асанқайғыдан кейінгі елге ең танымалысы. Хандық дәуірддегі 

қазақ қауымының хал-күйін бүкіл жан-дүниесімен жырлап өткен Бұқар жыршының мұрасы 

бірсыпыра ғалымдарымыздың еңбектерінде жан жақты зерттелініп келді (Әуезов, 1991; 

Сейфуллин, 2007; Мұқанов, 1942; Сәтбаева, 2000; Дербісәлин, 1990; Тілепов, 1995 және т.б.). 

Шындап келгенде, С. Сейфуллин Бұқарды «Абылай ханның ақылгөйі» деген сөз оған 

берілген өте жоғары баға болатын. Ел билеген кемеңгер ханына ақылгөй атану, ол үлкен дана, 

кемеңгер кісіге берілетін баға. Осы орайда, М. Әуезов: «Бұқар жырау Абылайдың жанындағы 

уәзірі, заман күйін сынға алып, қорытынды айтып, бет нұсқайтын кемел ақылшысы. Абылай 

ханмен бірге қалың елге де өсиет айтады. Айтатын сөзінің барлығы да күнде қазақ елінің 

басына келіп тұрған саяси хал, тарихи дәуірге арналады. Ел билеген ұлықтың ішінен шыққан 

болғандықтан ақылының көбі елді бастап, билеп жүрген басшыларға, артынан ерген елге 

арналады», – деп айтқан (Әуезов, 1991: 77) 

«…Алтыншы тілек тілеңіз, 

Алпыс басты ақ орда, 

Ардақтаған аяулың 

Күнінде біреуге 

Тегіннен-тегін олжа болмасқа. 

Жетінші тілек тілеңіз, 

Желкілдеген ту келіп, 

Жер қайысқан қол келіп, 

Сонан сасып тұрмасқа…», – деген жолдарында Бұқар жырау бүкіл ұлыстың, күллі қазақ 

елінің қамқоршы-ақылшысы болғандығын көруге болады (Бес ғасыр жырлайды, 1989: 82). 

Алайда, өмірінің соңғы кезеңінде Бұқар жай ғана арқалы жырау, ақылшы аға емес, мемлекет 

істеріне елеулі ықпал етіп отырған қабырғалы биге, өз заманының ұраншысына айналады 

(Бес ғасыр жырлайды, 1989: 81). 

XVIII-ғасырда Қазақ хандары мен батырларының, билері мен саясаткерлерінің қазақ 

халқын жеңіске бастаған ұлы істерін өз көзімен көріп, жазып баяндаған Шапырашты Қазыбек 

бек Тауасарұлы. Еңсегей бойлы ер Есім, Салқам Жәңгір, Тәуке, Жолбарыс, Әбілқайыр, 

Абылай хандардың ұлы істерін алға тартып, Қанжығалы Бөгембай, Қаракерей Қабанбай, 

Шапырашты Наузызбай батырлардың қазақ тәуелсіздігі үшін соғысында көрсеткен ерліктерін 

баяндайды. Сонымен қатар, қазақ халқының мемлекеттік заң жүйесін жасаған үш кемеңгер әз 

Төле, Қаз дауысты Қазыбек, Кіші жүз Әйтеке билердің өзі куә болған қазақ елі үшін тынбай 

жасаған істерін баяндай отырып, Шапырашты Асыл Дәулет, Дулат Жаныс Құдайберді, 

Найман Тоқымтай, Арғын Темеш Нұрғожа, Суан Бөлек билерді де  

суреттейді. «Қазақ-қалмақ шабыншылығында біздің жұртымыз жердің бетінен біржола 

жоғалып кету қаупі төңді. Оған енді көзіміз жетіп отыр десек те болады. Бізбен соғысамын, 

бізді құртамын, билеймін, илеймін деп жүріп, қалмақ өзі құрығанын білмей қалды. Ал 

керісінше осылай біздің де — қазақтың да — құрып кетуі әбден ықтимал болатын. Біз 

қазақтың өзінің даналығында айтылғандай, «дауға біріміз, жауға бәріміз» бардық. Бір жағадан 

бас шығардық, бір жеңнен қол шығардық» деп, хан мен қараның, үлкен мен кішінің берік 

сыйластығын қалыптастырған ұлттық дәстүрімізді мақтаныш ете отырып жазады 

(Тауасарұлы, 1993: 4, 366–379). 

Қорытынды 

Осылайша, фольклорлық дереккөздер, қазақ халқының мемлекеттік санасының қалыптасуы, 

өсуі туралы ғана емес, сонымен бірге адамдардың осы этносаяси ұйымға жататындығын түсінуден 

басталған ұлттың өзін-өзі тануының күрделі үдерістері туралы куәлік етеді. Фольклорлық 

дереккөздер қазақ халқының ғасырлар бойы қалыптасқан қоғамдық санасы этносаяси, ұлттық 

қауымдасуының, өзін-өзі халық ретінде қадірлеу сезімі мен елдік санасы бар екенін көрсетеді.  

Өмір бойы қазақ халқы басқа этностармен өзара іс-қимыл жасай отырып, өзінің бейнесін, 

ұлттық ерекшеліктерін, шығу тегін, дәстүрлері, әдет-ғұрыптары, мінез-құлық нормалары 

туралы идеясын, яғни «біз» дегенге қатысты санасын қалыптастырды. Қазақтардың «біз» 

дегені этникалық өзін-өзі тану, өзін-өзі сәйкестендіру, «біз» және «олар» ұғымдары 

арасындағы қарама-қайшылық, аумақтық және мемлекеттік тұтастық туралы идеяларды 

қамтыды. Осы тұрғыдан алғанда қазақтар біртұтас, тарихи қалыптасқан әлеуметтік-саяси 

ұйым ретінде қалыптасты. Нәтижесінде қазақтардың қоғамдық санасында ұлтты одан әрі 

дамыту, оның тұтастығы мен бірлігін сақтау үшін өмірлік маңызы бар, халық бірлігі мен ел 

тәуелсіздігі идеялары басым орын алды. Осылайша ұлттың саяси, дүниетанымдық, мәдени-

адамгершілік ұстанымы қалыптасты. Қалыптасқан ұлттық ұстаным қазақ халқының ұлттық 

қадір-қасиет сезімін тәрбиелеп, қоршаған әлемді және ондағы өз орнын түсінуге, бірлікке 

ұмтылуымен және осы бірлікті жүзеге асыруда және бекітуде ерік-жігердің болуымен 

сипатталды. Бұл ұстанымдар қазақ халқының ішкі этносаяси қауымдасу, мемлекеттілікті 

күшейту, саяси жүйенің тұрақтылығы мен тепе-теңдігін, қоғамды біріктіру, ұлттың өмір сүруі 

үшін прогрессивті, өмірлік маңызы бар ішкі ұстанымдар болды.  

